Avgerð frá Skatta- og avgjaldskærunevndini 

Avgerð tikin: 23.02.2005

Mál nr.: 04-03-33-8 

Lóg: Skrásetingargjald á

motorakførum v.m. § 15

Áheitan um uppafturtøku

Samandráttur:

Kærari hevði biðið um at fingið mál avgjørt í september um skrásetingargjald á motorakfari tikið til nýggja viðgerð í Skatta- og avgjaldskærunevndini. Kærunevndin gekk ikki umbønini á møti, tí mett varð, at nýggju grundgevingarnar frá kæraranum og nýggju upplýsingarnar ikki vóru av slíkum slag, at tær høvdu ávirkan á avgerðina í málinum.

Avgerð

Frágreiðing:

Avgerðin frá 10. september 2003 í máli nr. 03-03-33-2 snýr seg um, hvørjum virði skrásetingargjald skal roknast av, tá privatpersónur keypir gamlan bil í útlandinum og innflytur hann til Føroyar.

Í avgerðini staðfesti Skatta- og avgjaldskærunevndin, at tá talan er um innflutning av gomlum bilum, verður skrásetingargjaldið ikki roknað av ítøkiliga fakturaprísinum, men av sokallaða listaprísinum, sum er søguligi prísurin fyri akfar av sama slag, og við niðurskiving eftir reglunum í § 15, stk. 2 í lógini um skrásetingargjald á motorakførum. Er talan um privatan innflytara verður roknað við prísinum ab forhandlara. Hetta hevði eisini verið vanligi prísurin, um privatpersónur innflutti bilin sum nýggjan til Føroyar.

Kærarin hevur nú við skrivi dagfest 19. november 2004 biðið um at fáa málið tikið til nýggja viðgerð. Hann grundgevur áheitanina við, at hann nú hevur prógv uppá, at Toll- og Skattstovan í øðrum føri hevur roknað avgjald eftir CIF virðinum, eisini tá talan var um gamlan bil. Hann vísir á samrøðu við Bileftirlitið um spurningin, har hann hevur fingið ta fatan, at tey meintu, at avgerðin var skeiv. Harumframt ger hann vart við, at hann metir avgerðina vera kappingaravlagandi og brot á grein 25 í sáttmálanum frá 1997 millum Føroyar og ES, tí avgerðin førir við sær, at hann missir fyrimunin av sjálvur at keypa ein gamlan bil uttanlanda og innflyta hann. Av hesum verður hann meira ella minni trýstur til at keypa bil gjøgnum føroyskan bilforhandlara.

Kærustovnurin hevur sent skrivið frá kæraranum til viðmerkingar hjá Bileftirliti Føroya. Við skrivi dagfest 17. desember 2004 hevur Bileftirlitið svarað, at tey meta, at nýggju upplýsingarnar frá kæraranum geva ikki grundarlag fyri at broyta nakra avgerð.

Avgerð hjá Skatta- og avgjaldskærunevndini.

CIF virðið ella fakturaprísurin: Viðvíkjandi hesum spurningi kann bara vísast til sjálva avgerðina, sum greitt sigur, at tað er ”nývirðið” á meinlíkum akfari, sum skal nýtast sum virðisgrundarlag, tá skrásetingargjald verður roknað. Sí eisini § 2 og § 15 í lógini um skrásetingargjald á motorakførum. Skjalið, sum kærarin hevur sent inn sum dømi um øðrvísi uppgerðarhátt, broytir einki við hesa støðu. Tí dømi kann gott sigast at vera uppsett sum víst á í avgerðini, tí tá ítøkiligi fakturaprísurin ikki verður nýttur men søguligi listaprísurin, kann sigast, at tað í veruleikanum er CIF virðið á bilinum sum nýggjur, ið verður nýtt. Annað er, at tað hevði verið greiðari og helst eisini rættari, um Toll- og Skattstovan í skjølunum, tey nýta í sambandi við útrokning av skrásetingargjaldi fyri gamlar bilar, tilskilaði okkurt um ”listaprís” í staðin fyri at nýta heitið fakturaprís/fabriksprís.

ES sáttmálin: ES sáttmálin § 25 hevur ásetingar um, at londini ikki skulu skapa innflutningsforðingar fyri handli og innflytan av vørum framleidd á sáttmálaøkinum við áseting av tolli ella øðrum innflutningsgjøldum.

Hetta er ikki tað sama, sum at talan ikki kann vera um innanlanda ójavna kapping, sum í roynd og veru er tað, sum kærarin ger galdandi í hesum føri.

Viðmerkjast kann annars, at sambært § 15 í lógini um skrásetingargjald á motorakførum verða bæði bilforhandlarar og privatpersónar javnstaddir, soleiðis at skilja, at fyri allar skal skrásetingargjaldið roknast eftir virðinum á meinlíkum nýggjum akfari. Avgjaldsreglurnar eru bara ymiskar, alt eftir um talan er um innflytan av einum nýggjum bili ella einum gomlum bili. Men hetta hevur sum sagt einki við innflutningsforðingar at gera, soleiðis sum hesar eru ásettar í ES-sáttmálanum.

Ávísingin til nevndu § 25 í ES-sáttmálanum hevur tí ongan týdning fyri rættleikan í avgerðini. Tá mett verður, at nýggju grundgevingarnar hjá kæraranum fyri at rokna skrásetingargjald ikki viðføra nýggjar upplýsingar av týdningi fyri málið, avgjørdi Skatta- og avgjaldskærunevndin ikki at játta uppafturtøku av málinum.
